
 

 

 

 

 

 

 

 

GOD WERK ANDERS  
 
Ds Pieter van der Walt 
(Emeritus Bethlehem) 

 
Potch-Oos: 10.19 

 
 
 
Lees:  1 Korintiërs 1: 18 - 30 
 
Teks:  1 Korintiërs 1: 27, 28 

 
 
 
 
Ons lewe in ’n omgekeerde wêreld. 
 
 
Ons lewe in ’n tyd waar die wêreld die pas aangee.   
 
 

• Dit is asof die kerk nie meer voorloop met die lig van die Bybel nie, maar 
die wêreld, wat die mens en die wil van die mens in die middelpunt stel  
 
 

• Die gesag van die Woord is nie meer die hoogste gesag wat geld nie 
maar die reg van die mens.  Ons noem dit humanisme. 
 
 

• Die ware evangelie van Jesus Christus, het vir die wêreld ‘n vreemde 
evangelie geword en so word dit al moeiliker om die lig van God se 
Woord in hierdie wêreld te laat skyn. 

 
 
 



 2 

Dalk is dit goed dat ons as gelowiges, wanneer hierdie dinge ons ontstel, 
selfondersoek doen, want die wêreldse gees het die manier om jou geleidelik 
in te suig en voor jy jou kom kry, praat jy soos hulle en dink jy soos hulle. 
 
 
Die aanslag op die kerk en die gesag van die Woord van God (en dus op ons 
as gelowiges), is vandag baie sterk! 
 
 
Kyk daarom skerp krities na jouself en wees baie eerlik:   
 
 

• Buig ek nog onvoorwaardelik voor die gesag van God se Woord en die 
eise wat God daarin aan ons stel?   

 
 

• Maak ons nie ookal dieselfde geluide as die wêreld waar die mens en 
sy behoeftes en belange (my wil en my belange) voorop staan, ten koste 
van God se wil nie? 
 
 

• Mensgesentreerdheid is die gees van ons tyd.  Selfs in die prediking is 
dit wat gehoor wil word – mensgerigte prediking. 
 
 

 
 
Kom ek skets vir u die tyd en die omstandighede waarin Paulus hierdie brief 
aan die Korintiërs geskrywe het. 
 

 

• Korinte was ’n stad in Griekeland.  Vandag nog is Korinte ’n bekende 
baken in Griekeland.   

 
 

• Die gelowiges in Korinte het gelewe in ’n stad waarin die sonde hoogty 
gevier het en as sodanig was daar sterk druk op hulle om te lewe soos 
die wêreld lewe, om te maak soos die wêreld maak!   

 
 

• Die gelowiges in Korinte het geweet dat hulle vry was in Christus, 
maar hulle het as jong kerk nog nie geweet wat dit presies beteken het 
nie. 

• Korinte was ’n kosmopolitiese hawestad wat gekenmerk is 
onsedelikheid en afgodediens. 

 
 

• Afgesien hiervan, was die gemeente ook onderling verdeeld gewees.  
Sommige was navolgers van Paulus, ander van Apollos, ander van 
Petrus (Sefas) en nog ander van Christus (1:12). 

 
 

• Paulus doen in sy brief ’n beroep op die gemeente om eensgesind te 
wees.  Hy sê:  “Julle moet een wees in dieselfde gesindheid en met 
dieselfde oortuiging” (1:10). 

 
 

• Voeg nou hierby dat Griekeland in daardie tyd die setel, die bastion was, 
van kennis en geleerdheid.   

 
 

• In Griekeland was wêreldse filosofiese strominge soos die Epikuriërs 
en die Stoïsyne en filosowe soos Plato en Aristoteles en andere, 
gesetel.   Griekeland, met stede soos Athene en Korinte, was die 
saamtrekpunte van die wêreldse geleerdheid.   

 
 

• Op die markte is daar geredeneer en gedebatteer en dit was in Athene 
waar Paulus op die Areopagus stoksielalleen die christelike godsdiens 
teenoor die heidense geleerdheid van die Grieke verkondig het. 

 
 
 
Broeders en susters en kinders: 
 
 
In hierdie stad (hawestad, sondige stad, onsedelike stad) en aan die mense 
van hierdie stad, moes Paulus die boodskap van die kruis verkondig. 
 
 
U kan net dink, dit was nie maklik nie.  
 
 
Vir verreweg die meeste inwoners was die evangelie wat Paulus verkondig het, 
’n totaal vreemde evangelie! 
 
 
Voeg hierby:   

• In Griekeland was daar ernstige vyandskap teen Paulus.  
 
 

• In Filippi is hy in die tronk gestop en uit Thessalonika moes hy vlug 
omdat hulle hom wou doodmaak omdat hy Jesus Christus verkondig het.  

 
 

• Die evangelie van die kruis wat Paulus hier verkondig het, was vreemd 
en nie aanvaarbaar nie:  Dit was onsin, het die mense van Korinte gesê! 

 
 

• Wat is dit wat hierdie man vir ons wil leer?  Wie is hy? 
 
 

• U sal onthou: in Athene is Paulus ‘‘n praatjiesmaker’ genoem, ‘n 
‘boodskapper van ‘n nuwe leer’ (Hand 17) 

 
 
 
En nou kom Paulus en hy skrywe aan die Korintiërs: 
 

 
“Wat vir die wêreld onsin is, het God uitgekies om geleerdes te 
beskaam;   
 
wat vir die wêreld swak is, het God uitgekies om die sterkes te 
beskaam,  
 
…en wat vir die wêreld sonder aansien of betekenis is, ja, wat niks is 
nie, het God uitgekies om wat iets is, tot niet te maak”. 

 
 
 
Vir die inwoners van Korinte was die boodskap van die kruis, onsin en 
dwaasheid…  
 
 
en tog…, tog gebruik God hier in Griekeland juis die evangelie van Jesus 
Christus  (wat vir die wêreld onsin was) om die sterkes en die geleerdes van 
die wêreld te beskaam. 
 
 
En God huiwer nie, om deur middel van Paulus se prediking, lynreg teen die 
wêreld, en die wêreldse gees, in te gaan nie.  

God huiwer nie om die eensame saadjie van die evangelie van Jesus Christus, 
die ware evangelie, in die groot moondheid van daardie tyd, met sy 
kultuurskatte en hoogstaande geleerdheid, deur Sy werktuig, Paulus, te 
saai nie. 
 
 

• God werk anders! 
 
 

• Dit is God se werkmetode: deur die verkondiging van die evangelie. 
 
 

• God werk nie met baniere en vaandels deur mense op te sweep, om die 
pad van die koninkryk van die hemele in hierdie sondige wêreld te vestig 
nie.  

 
 

• Nee, Hy werk deur die evangelieverkondiging!  Hy saai die saad van 
die Woord!, al is hierdie saadjie hoe klein en gering. 

 
 
Kom ons staan net vir ‘n oomblik stil en kyk terug in die geskiedenis: 

 
 
God het een man geroep, vir Abraham, en uit hom ’n verbondsvolk 
gebore laat word so talryk soos die sand aan die see en die sterre aan die 
hemel. Uit een man en uit een vrou, wat al oud en onvrugbaar was. 

 
 

• God het sy volk Israel tussen baie volkere uitverkies om sy 
verbondsvolk te wees.  In Deuteronomium 7:6 staan:  “Die Here het jou 
nie liefgekry en gekies omdat jy groter was as die ander volke nie, jy 
was die kleinste van almal”. 

 
 

• Jesus roep ‘n tollenaar en vissermanne om sy dissipels te wees.   
 
 

• Hy kyk die arme weduwee nie mis nie en Hy buig hom af na kindertjies 
toe, en sê: “Aan sulkes behoort die koninkryk van die hemele”. 

• Wat vir die wêreld onsin is en wat geleerdes nie kan verstaan nie omdat 
dit so klein en swak is, dit kies God uit, om die wat sterk en magtig en 
geleerd is te beskaam. 

 
 

• Luister nou, teen die agtergrond van wat u reeds gehoor het, na vers 28 
(1:28): 

 
“….en wat vir die wêreld sonder aansien of betekenis is, ja wat niks 
is nie, het God uitgekies om wat iets is, tot niet te maak”. 

 
 

• Luister:  “….wat vir die wêreld sonder aansien….is, ja, wat niks is 
nie….”   Die 1953 vertaling praat van:  “….wat onedel is by die wêreld 
en wat verag is, het God uitverkies…..” 

 
 
 
 
Na wie word hier verwys?   
 
 
Wie was in daardie tyd sonder aansien, onedel en verag?   
 
 

Die slawe!   
 
 
Hulle is as minderwaardig deur die wêreld verag. Hulle was sonder 
aansien en as niks beskou, mense van ‘n lae geboorte. 

 
 

“Hulle het God uitgekies”, hulle wat sonder aansien was.  
 
 
 
Hierin lê God se onbegryplike liefde opgesluit!   
 
 
Dink net weer daaraan:  God het ons uitverkies en aan ons die kosbare gawe 
van die geloof gegee. 
 
 

• Wie is ons wat Hy uitverkies het? 

• Onedel en verag, ons wat niks is nie, soos ’n slaaf, wegwerplik!  Ons 
wat ons rug op God gedraai het met ons sondeval.  

 
 

• Vir ons, wat so is, het God liefgehad!   
 

 

• Vir ons het Hy sy Seun gegee,  
vir ons het Hy aan die kruishout gesterf,  
vir ons het Hy met sy kosbare bloed, al ons sondes vergewe.   

 
 

• Vir ons het Hy die volle gerigsvlam van God op Hom geneem en die 
vloekdood gesterf. 

 
 

• Wat meer is:  Vir ons het Hy ’n slaaf geword! 
 
 
 
Ja, vir Athene en Korinte en die hele Griekeland, moes dit ’n vreemde 
evangelie gewees het.  Onbegryplik! 
 
 
 
 
Ook in die vervulling van hierdie evangelie sien ons God se werkswyse raak, 
wat so anders is.  
 

 
Wat gebeur in die Nuwe Testament?   

 
 

• Ons hoor nie van ‘n magtige koning wat gekroon word en in ‘n koninklike 
paleis woon nie. 
 
 

• ’n Klein Kindjie word in ’n krip gebore, ’n klein Kindjie wat bestem is as 
ons Verlosser en Saligmaker (wat vir die wêreld onsin was), wat die 
kruis en die graf oorwin het en die weg na die hemel gebaan het waar 
God vir al sy kinders plek berei het. 

 
 

Ja, vandag nog geld hierdie woorde van ons teks in sy volle betekenis: 

“Wat vir die wêreld onsin is, het God uitgekies om geleerdes te 
beskaam.  
Wat vir die wêreld swak is, het God uitgekies om die sterkes te 
beskaam  
en wat vir die wêreld sonder aansien of betekenis is, ja, wat niks is 
nie, het God uitgekies om wat iets is, tot niet te maak”. 

 
 

Die boodskap van die kruis.  Dit is die ware evangelie!   
 
 
 
Meer prakties: 
 

 

• ’n Kerk wat sinode hou en buig voor die gesag van God se Woord, is vir 
die wêreld onsin.   

 
 

• Gelowiges wat Nagmaal vier, brood eet en wyn drink as tekens van die 
liggaam en bloed van Jesus Christus en vashou aan die Bybel as die 
ware God geïnspireerde evangelie, is vir die wêreld onverstaanbaar. 
 
 

• ‘n Kerk wat besluite neem op grond van God se Woord, die belydenis en 
die kerkorde, word al meer en meer deur die wêreld as niksseggend 
afgemaak.   
 
 

• Selfs teoloë en kerke ondermyn vandag al meer en meer die gesag 
van God se Woord. 
 

 
 
Weet dit, God sal eendag kom afreken en dan sal diegene wat gespot het met 
die kerk en die waarheid van God se Woord, beskaam staan.  Dan sal daar 
pleitende stemme opgaan soos:   
 

 
‘Here, Here, het ons nie in u naam geprofeteer en wonders gedoen en 
duiwels uitgedrywe nie?’, waarop Hy sal antwoord:  Gaan weg van 
My, Ek het julle nooit geken nie’. 

Geliefde broeder en suster: 
 
 

• Dank die Here elke dag vir jou uitverkiesing! 
 
 

• Dank die Here dat jy Hom ken en liefhet! 
 
 

• Dank die Here, dat Hy van jou, wat niks was nie (in sonde verlore 
was), iets gemaak het, ’n kind van Hom gemaak het.  Dat Hy jou 
opgetel en herstel het en aan jou ’n plek in sy Vaderhuis gegee het. 

 
 

• Dank die Here dat die evangelie van Jesus Christus nie vir jou/ons ‘n 
vreemde evangelie is nie maar die ware evangelie! 

 
 

• Vir die sondige wêreld is dit ’n vreemde evangelie.  Maar vir ons, is dit ’n 
wonderlike bekende evangelie, ‘n blye boodskap van genade en 
skuldvergiffenis! 

 
 

• ‘n Vreemde evangelie beteken ‘n vreemde God, ‘n onbekende God!   
 
 

• ‘n Vreemde evangelie beteken die lewende God word nie geken en 
aanbid nie. 

 
 
 
Maar belangrik, luister mooi, want nou word daar in ons oë gekyk:  

 

 

• ‘n Vreemde evangelie is ‘n roepstem tot die kerk, tot elkeen van ons.  
 
 

• Daar is nog te veel mense in die wêreld vir wie die evangelie van Jesus 
Christus ‘n vreemde (of dan onbekende) evangelie is.  Daar is 
wêreldwyd te veel mense wat nie eers ‘n Bybel het nie. 
 
 

• Daarom die opdrag aan die kerk en die gelowiges:  

dra die evangelie uit, verkondig dit tydig en ontydig, sodat almal dit 
kan hoor en in die rykdom daarvan kan deel, ja, sodat meer en neer tot 
geloof in Jesus Christus kan kom. 
 

 

• Dit is die onvoltooide opdrag en roeping van die kerk, ja, van elkeen 
van ons.  Dit is ‘n opdrag wat aanhou tot by die koms van Jesus Christus.  
Maak ons genoeg erns hiermee? 
 
 

God werk anders…, dit het ons vanoggend gehoor.  Hy werk anders…, soms ook 
in ons lewens, soms anders as wat ons wil hê. Baie van u kan hiervan getuig.   
 
 
Vir ons dalk soms onverstaanbaar.   
 
 
Maar weet dit:  Hy het ‘n plan, ‘n ewige Raadsplan, met elkeen van ons, met 
die ganse wêreld, en Hy is met ons, sy kinders, oppad na ‘n ewige 
bestemming! 
 
 
Amen. 
 
 
 
 
 


